Nafarroan berrikuntza irekiari buruz eztabaidatu dute 200 aditu baino gehiagok
Roig kontseilariak eskatu du berrikuntza herritarrei hurbiltzea eta lan tresna bihurtzea, goi zein behe mailan
Nafarroako Unibertsitate, Zentro Teknologiko eta Enpresen 3. Topaketan 200 lagun baino gehiagok parte hartu dute. Topaketak Zientzia, Teknologia eta Berrikuntzaren Asteetako egitarauaren barruan antolatu dituzte. Asteen aurtengo edizioko ardatzak izan dira berrikuntza irekiaren kontzeptua eta negozioaren eta berrikuntzaren munduan egunean egoteko azken joerak.
Topaketa atzo egin zuten Iruñeko Baluarte Biltzar Jauregi eta Auditorioan, eta Berrikuntza, Enpresa eta Enplegu kontseilaria, Jose Maria Roig Aldasoro, izan zen inaugurazio ekitaldiko burua. Kontseilariak, hitzaldian, berrikuntza desmitifikatzeko asmoa agertu zuen; haren iritziz, “berrikuntza herritarrei hurbildu beharra dago eta lan tresna bihurtu, bai Unibertsitateko ikerketan, bai lanpostu arruntetan”. “Helburua da produktu edo prozesu bati berrikuntza medio balio erantsia ematea, eta gizarte osoak eduki behar du buru berritzailea, teknologia garatzeko”, gehitu zuen.
Ekitaldia Berrikuntza, Enpresa eta Enplegu Departamentuak antolatu zuen, Nafarroako Berrikuntza Agentzia (NBA) medio. Baluartera munduko hainbat aditu bertaratu ziren, adibidez: Wim Vanhaverbeke, Chesbroughekin batera “Researching a new paradigm: open innovation” liburua idatzi duena; Marcel de Haan (berrikuntza irekiarekin negozioan ola sortua zaldu zuen); eta Maria Calvo, Alfons Cornella eta Antonella Brogilia (azaldu zuten berrikuntzan nola ikasten den egindako akatsekin eta negozioen munduan egunean egoteko ideia nagusiak eman zituzten).
Unibertsitate, Zentro Teknologiko eta Enpresen 3. Topaketa Nafarroako Gobernuaren Berrikuntza Departamentuak antolatu du, Nafarroako Berrikuntza Agentziaren bitartez. Antolaketan parte hartu dute, baita ere, Nafarroako Berrikuntza Parkeak, Nafarroako Berrikuntza Sareak, Zientzia eta Berrikuntza Ministerioak eta Espainiako Zientzia eta Teknologia Fundazioak.
Jardunaldiaren edukia
Jardunaldietan lau aurkezpen multzo antolatu zituzten. Aurkezpen horietan bertaratuei ikuspegi orokor bat eskaini zien, batetik, berrikuntza irekiak ematen dituen aukerez; eta bestetik, ikasteko, berriz asmatzeko eta erakundeek ideia-balio-emaitza hirukoaren etengabeko sustatzaile izan behar dutela ulertzeko premiaz.
Horren harian, Wim Vanhaverbekek azaldu zuen, adibideen bitartez, berrikuntza irekia enpresa handietan ez ezik ETEetan, zerbitzu enpresetan eta merkaturatze prozesuetan aplikatu daitekeela eta aplikatu behar dela. Vanhaverbeke estrategia ea antolaketa irakasle da Belgikako Hasselt Unibertsitatean; gainera, berrikuntza irekiari buruzko eskuliburu bat egin du Chesbroughekin batera. Vanhaverbekeren hitzetan, “bazkideak behar ditugu, jakintza fluxuak prozesu guztietan, produktu eta zerbitzu berriak lortzeko; ezin dugu bakarrik berritu, bakoitzak bere indarrak dauzkalako”.
Marcel de Haanek, Negozioen Garapenerako zuzendariak, Europako parke zientifiko handienetako bat den High Tech Campus Eindhoven campuseko kasuaz hitz egin zuen; izan ere, han lan egiten du.
Eindhovenen daude 50 herrialdetako 9.000 egoiliar, I+G arloko 90 enpresa, laborategiak, bulegoak, biltzar jauregiak, dendak, e.a. Kalitate handiko ingurune bat da eta negozio globaletarako ikerketak egiten dituen nazioarteko komunitate izatea du helburu. 

Campus hori berrikuntza irekian oinarritutako antolaketaren eta gestioaren eredu bat da. Osatzen dute enpresa multinazionalek, arrisku kapitaleko enpresek, jakintza institutu eta zentroek eta zerbitzu enpresek; horiek guztiek jakintzak, ideiak eta kontzeptuak partekatzen dituzte.
Haanen iritziz, berrikuntza irekiak ondo funtziona dezan sustatu egin beharra dago: sortu behar dira berrikuntza campusak (Eindhovenen modukoak), zientzia institutu irekiak eta azpiegitura teknologiko fisikoak (areto zuriak, adibidez, enpresek informazioa eta mintegi pribatuak parteka ditzaten).
Bere aldetik, Maria Calvok, Ashoka erakundearen Espainiako zuzendari nagusi eta e-bay iragarki atariko zuzendari ohiak, bertaratuei azaldu zien akatsekin berritzen nola ikasten den, negatiboa positibo nola bihurtzen den.  Calvok post-it delakoaren kasua aipatu zuen: itsasgarri sendo gisa sortu zuten, baina, ez zuenez funtzionatu, jarri eta kentzeko itsasgarri bihurtu zuten.
Azkenik, UPDATE Infonomiako Alfons Cornella eta Antonella Brogliak, adibideen bitartez, negozioaren eta berrikuntzaren mundua mugitzen duten 10 ideiak zertan diren azaldu zuten: pertsonalizazioa, web semantikoa edo web 3.0 delakoa, enpresak gizartean inplikatzea, garden gestionatzea, informazio bilketa sinpletzea, zer egitea gustatzen zaigun eta ondo zer egiten dugun jakitea (gure karrera horretan oinarritzeko), 3.0 energia, berrikuntza unibertsitateetan eta sektore desberdinetako enpresak lotzea, proiektuak sor daitezen.
Henry Chesbrough irakasleak asmatu zuen berrikuntza irekia (open innovation) berritzeko estrategia berri bat da. Berrikuntza irekian enpresek erakunde barruko mugak gainditzen dituzte eta kanpoko profesionalekin lankidetzan aritzea funtsezkoa da. 

Berrikuntza irekiak esan nahi du enpresek barruko zein kanpoko jakintzak erabiltzen dituztela haien produktu eta teknologia berritzaileak merkaturatzeko. Gauzak horrela, unibertsitateek eta ikerketa zentroek ikuspegi eta konponbide berriak ematen dizkiete konpainiei, proiektuak aurrera eraman ahal izateko.
Orain arte, berrikuntza irekiarekin, unibertsitate eta ikerketa zentroek asmatutako ideien %85 ez zen merkatura heltzen, ez zen garatzen. Orain, berrikuntza irekiak aukera ematen die enpresei aktibo horiek aprobetxatzeko, teknologia garatze aldera.
